
TA’LIM TIZIMIDA MARKETING YONDASHUVI 
VA TAMOYILLARINI QOʻLLASHNING NAZARIY 

ASOSLARI

Musayeva Shoira Azimovna 
Samarqand iqtisodiyot va servis instituti professori
E-mail: musaeva_shoira@mail.ru

Annotatsiya. Mazkur maqolada marketing ta’limining mazmun-mohiyati, uning bozor munosabatlari tizimidagi o‘rni hamda 
iste’molchilar xulq-atvoriga ta’sir etuvchi ijtimoiy va psixologik omillar tahlil qilingan. Shuningdek, iste’molchi ehtiyojlari, 
talab va taklif jarayonlarini o‘rganish, ularni muvozanatlashtirish mexanizmlari hamda iste’mol bozoridagi foydalanilmagan 
imkoniyatlarni aniqlash masalalari yoritilgan. Ta’lim tizimining asosiy mahsuloti hisoblangan ta’lim xizmatlarining o‘ziga 
xos xususiyatlari, ularning sifati va raqobatbardoshligini oshirish omillari ko‘rib chiqilgan. Tadqiqot natijasida marketing 
yondashuvlarini ta’lim tizimiga samarali tatbiq etish ta’lim xizmatlari sifatini takomillashtirishda muhim ahamiyat kasb 
etishi asoslab berilgan.
Kalit soʻzlar: marketing, ta’lim tizimi, ta’lim xizmatlari, talab, taklif, iste’molchi, sifat, imkoniyat, takomillashtirish, konsepsiya.
Abstract. This article examines the essence of marketing education, its role in the system of market relations, and the 
social and psychological characteristics that determine consumer behavior in the market. The study analyzes consumer 
demand and supply, methods of balancing them, and approaches to identifying untapped opportunities in the educational 
services market. Particular attention is paid to the specific features of educational services as the main product of the 
education system, as well as factors influencing their quality and competitiveness. The research substantiates that the 
effective implementation of marketing approaches in the education system plays an important role in improving the quality 
of educational services.
Key words: marketing, education system, educational services, demand, supply, consumer, quality, opportunities, 
improvement, concept.
Аннотация. В данной статье рассматриваются сущность маркетингового образования, его роль в системе 
рыночных отношений, а также социальные и психологические особенности, определяющие поведение 
потребителей на рынке. Проанализированы вопросы изучения потребительского спроса и предложения, поиска 
путей их сбалансирования, а также выявления неиспользованных возможностей на рынке образовательных услуг. 
Особое внимание уделено специфическим характеристикам образовательных услуг как основного продукта 
системы образования, а также факторам повышения их качества и конкурентоспособности. В результате 
исследования обоснована важность эффективного внедрения маркетинговых подходов в систему образования 
для совершенствования качества образовательных услуг.
Ключевые слова: маркетинг, система образования, образовательные услуги, спрос, предложение, потребитель, 
качество, возможности, совершенствование, концепция.

K I R I S H
Ta’lim-tarbiya va ilm-fan sohasi 2017–2021-yillarda O‘zbekistonni ijtimoiy-iqtisodiy rivojlantirish bo‘yicha 

Harakatlar strategiyasining ustuvor yo‘nalishlaridan biri etib belgilandi. Ushbu strategiyada uzluksiz ta’lim tizimini 
yanada takomillashtirish yo‘lini davom ettirish, xalqaro mehnat bozori talablari, integratsion jarayonlarning 
jadallashuvi, raqamlashtirish hamda sanoatdagi texnologik inqiloblar davrida zamon talablariga mos malaka va 
ko‘nikmalarga ega raqobatbardosh o‘rta bo‘g‘in mutaxassislarini tayyorlash, kasb-hunar ta’limi sohasida yangi 
tizimni — xalqaro andozalarga mos professional ta’lim tizimini yaratishni talab qildi.

Natijada kasb-hunar ta’limi sohasida ham davlat siyosati tubdan o‘zgardi. Prezidentimiz Sh. Mirziyoyev 
tomonidan sohada tub islohotlarni amalga oshirish va zamonaviy professional ta’lim tizimini barpo etishning 
maqsad hamda ustuvor vazifalari, bir so‘z bilan aytganda, sohaning yangi missiyasi belgilab berildi.

Ushbu missiyaning mohiyati yangi sifat va formatda inson resurslarini rivojlantirish, yoshlarda ichki va 
tashqi mehnat bozori talab qilayotgan amaliy kvalifikatsiyalarni shakllantirish, ularning Vatanga muhabbatini va 
xalqiga sadoqatini yuksaltirishdan iboratdir.

M A V Z U G A  O I D  A D A B I Y O T L A R  S H A R H I
Ta’lim tizimida marketing tamoyillari bo‘yicha mavjud adabiyotlar tahlili marketingning zamonaviy tamoyillari, 

brendni targ‘ib qilish usullari hamda iste’molchilar talablariga moslashuvchan yondashuvni takomillashtirish 
zarurligini ko‘rsatadi. Marketing tamoyillari haqida mutaxassis R. G. Ibragimov fikr bildirib, bu yo‘nalishda F. 
Kotler, David Aaker, Clayton Christensen, Seth Godin, Kevin Keller, Byron Sharp hamda Jay Baer kabi taniqli 
olimlarning ilmiy qarashlarini alohida ta’kidlaydi.

Mamlakatimizda ham qator yillar davomida marketing sohasida olib borilgan izlanishlar milliy xususiyatlardan 
kelib chiqqan holda marketing nazariyasini rivojlantirishga katta hissa qo‘shgan olimlarni e’tirof etishni talab 
etadi. Ularga R. Ibragimov, Yo. Abdullayev, A. Saliev, M. Sharifxo‘jayev, D. Rahimova, Sh. Ergashxo‘jayeva, Sh. 
Musayeva va boshqalarni kiritish mumkin.

T A D Q I Q O T  M E T O D O L O G I YA S I
Tadqiqotda tizimli yondashuv, marketing tahlili, taqqoslash hamda raqamli ko‘rsatkichlarni baholash usullari 

qo‘llanildi. Ijtimoiy media platformalaridagi ma’lumotlarni yig‘ish va tahlil qilishda ommaviy kuzatuv usullaridan 
foydalanildi.

T A H L I L  V A  N A T I J A L A R
Mamlakatimiz ta’lim tizimida turli xil jozibador ta’lim xizmatlari va mahsulotlari bozorining paydo bo‘lishi 

ta’lim xizmatlarini ko‘rsatuvchi hamda o‘quv mahsulotlarini ishlab chiqaruvchi subyektlar oldiga mutlaqo yangi 
vazifani qo‘ydi: ta’limni boshqarishning yangi, ilmiy asoslangan uslubi zarur bo‘lib qoldi. Ushbu uslub ta’lim 
xizmatlari bozori ishtirokchilari o‘rtasida integratsiyalashgan xizmatlar paketini taklif etishdan iborat.

Ta’limdagi marketing iqtisodiyotda quyidagi uchta vazifani bajaradi:
1.	 Iqtisodiy rivojlanishda ta’limning alohida ahamiyati. Zamonaviy texnologiyalar jamiyat iqtisodiy 

rivojlanishining yuqori chegaralarini belgilab beradi. Biroq ularning tarqalishi aholining ta’lim darajasi va ta’lim 
tizimiga bog‘liq. Binobarin, marketing ilg‘or ta’lim g‘oyalarini targ‘ib qilish bilan bog‘liqdir. 

2.	 Ta’limning iqtisodiyot tarmog‘i va davlat muassasasi sifatida rivojlanishi. Ta’lim xizmatlari va 
mahsulotlarining ko‘lami qanchalik keng bo‘lsa, ularning sifati hamda ulardan foydalanish imkoniyati shunchalik 
yuqori bo‘ladi. Natijada jamiyatning hayot darajasi ham yuksaladi. Binobarin, ta’lim tizimining rivojlanishi 
bevosita qo‘llanilayotgan marketing vositalariga bog‘liqdir. 

3.	 Ta’lim muassasalarining moliyaviy ta’minoti. Ta’lim muassasalari, qoida tariqasida, byudjet mablag‘lari 
hamda ta’lim xizmatlari uchun undiriladigan to‘lovlar hisobidan moliyalashtiriladi. O‘tish davri iqtisodiyotida 
byudjet imkoniyatlarining cheklanganligi pullik ta’lim xizmatlari marketingining rivojlanishini belgilaydi. 

Ta’lim xizmatlari va mahsulotlari bozorida raqobat kuchayib borayotganini inobatga olib, potensial talabni 
baholashda marketing tadqiqotlari usullariga murojaat qilish zarur. Marketing tadqiqotlarining maqsadi istiqbolli 
ta’lim ehtiyojlarini aniqlash, ularning qondirilish darajasini baholash, farazlarni sinovdan o‘tkazish hamda 
iste’molchilarning xulq-atvorini prognoz qilishdan iborat. Shu nuqtayi nazardan, marketing tadqiqotlarini 
o‘tkazish metodologiyasini ta’lim ehtiyojlarini tahlil qilishda qo‘llash mantiqan to‘g‘ri hisoblanadi. Shuning 
uchun hal qilinishi zarur bo‘lgan ikkinchi muammo marketing tadqiqotlarini tashkil etish va bozor istiqbollarini 
o‘rganishdan iboratdir.

Marketingning klassik elementlarini faollashtirish orqali bozor sementatsiyasini amalga oshirish, marketing 
kommunikatsiyalaridan foydalangan holda xizmatlarni targ‘ib qilish hamda o‘rganilayotgan ta’lim ehtiyojlari 
bilan ta’lim muassasasining imkoniyatlarini muvofiqlashtirish muammolarini hal qilish mumkin.

Ta’lim sifatini ta’minlash maqsadida amalga oshirilayotgan ta’lim dasturi marketing vositalari yordamida 
mavjud holat bilan talab yuqori bo‘lgan ta’lim natijalari o‘rtasidagi tafovutni bartaraf etadi. U quyidagilarni 
nazarda tutadi (1-jadval).

1-jadval. Ta’lim sifatini ta’minlash maqsadida amalga oshirilayotgan ta’lim dasturlari
Tashqi muhit bilan o‘zaro aloqada muhim o‘zgarishlarni 
ta’minlaydi: Ichki muhitidagi tub o‘zgarishlarni quyidagilar ta’minlaydi

Xizmatlar sohasida operatsion tizimning ochiqligi; Mashg‘ulotning qulayligi va muvaffaqiyati;

Ta’limni jamoat ehtiyojlariga yo‘naltirish; O‘quv jarayonining barcha ishtirokchilarining subyektiv 
pozitsiyasini amalga oshirish;

Atrof-muhit o‘zgarishiga javoban choralarning adekvatligi 
va o‘z vaqtida qabul qilinishi;

O‘quv jarayoni ishtirokchilari orasida bag‘rikenglikni 
rivojlantirish;

Ijtimoiy sheriklar va qo‘shimcha manbalarni (moliyaviy, 
axborot, moddiy-texnik, didaktik va boshqalar) qo‘llab-
quvvatlash manbalarini faol ravishda izlash;

Samarali ta’lim texnologiyalarini joriy etish;

Jamiyatda hukmronlik qiladigan ijtimoiy-iqtisodiy 
munosabatlarning o‘quv jarayonida takrorlash.

O‘quvchining turli xil faoliyat turlarining, uning intellektual, 
hissiy va jismoniy faoliyatining maqbul nisbati;

Talabalarga ta’lim yo‘nalishi va ta’lim mazmunini tanlash 
imkoniyati (davlat standart komponentidan tashqari).

Muhim o‘zgarishlarga tayyorgarlik bosqichida professional ta’lim xizmatlarida marketing bo‘limi faoliyatini 
yo‘lga qo‘yish zarurati yuzaga kelmoqda. Chunki ta’lim xizmatlari bozori kundan kunga kengayib bormoqda. 
Xususiy ta’lim muassasalarining paydo bo‘lishi kuchli raqobatni yuzaga keltiradi va bu, o‘z navbatida, marketing 
hamda marketing tadqiqotlariga bo‘lgan talabni oshiradi.

Marketing atamasi inglizcha “market” so‘zidan kelib chiqqan bo‘lib, so‘zma-so‘z “bozor faoliyati” degan 
ma’noni anglatadi. Ushbu atama AQSH iqtisodiy adabiyotida XIX asr oxirida paydo bo‘lgan. Uning paydo 
bo‘lishi va qo‘llanilishi bozordagi mavjud faoliyatni boshqarish tizimini takomillashtirish zarurati bilan bog‘liq 
edi. Mustaqil faoliyat sohasi va ilm-fan sifatida marketing XX asr boshlarida shakllandi. Mashhur marketing 
nazariyotchisi Philip Kotler “marketing” tushunchasining semantikasi, uning tamoyillari, funksiyalari, marketing 
faoliyati elementlari, maqsadlari hamda marketing aralashmasini shakllantirish masalalarini ilmiy asoslab 
berdi. Marketing tizimining maqsadi imkon qadar tovar va xizmatlarga bo‘lgan maksimal iste’molni aniqlash, 
iste’molchilarning maksimal qoniqishiga erishish, keng tanlovni taklif etish, tovar va xizmatlar sifatini oshirish 
hamda iste’molchilar safini kengaytirishdan iboratdir.

Marketing tamoyillari marketing asosining tub mohiyatini ochib beruvchi asosiy holatlar va talablar 
majmuasidir. Marketing mohiyatidan kelib chiqqan holda quyidagi tamoyillar marketing faoliyatida asosiy 
hisoblanadi:

•	 “Iste’molchi — shoh”. 
•	 “Ishlab chiqarilgan mahsulotni sotish emas, balki sotiladigan mahsulotni ishlab chiqarish”. 
•	 “Mahsulot yaratish bilan birga uning iste’molchisini ham yaratish kerak”. 
•	 “Tovar bozorlariga differensiallashgan holda yondashish kerak”. 
•	 “Korxona iste’molchi talabini qondirish orqali o‘z foydasi va obroʻyiga ham ega bo‘lishi kerak”. 
Mazkur tamoyillarga yondashuvlar quyidagilardan iborat:
•	 iste’molchiga kerak bo‘lgan mahsulotni ishlab chiqarish; 
•	 bozorga tovar va xizmatlar bilan emas, balki iste’molchilar muammolarini hal qiluvchi vositalar bilan 

chiqish; 
•	 tovar ishlab chiqarish va xizmat ko‘rsatishni iste’molchilar talabi o‘rganilgandan so‘ng yo‘lga qo‘yish; 
•	 faoliyatni tashkil etishni jadallashtirish; 
•	 qo‘yilgan maqsadlarga erishishda maqsadli, dasturiy va kompleks yondashuvdan foydalanish; 
•	 mahsulotning bozor talablariga moslashishi uchun taktika va strategiyani o‘z vaqtida qo‘llash hamda 

tovarning iste’molchiga yetib borguniga qadar bo‘lgan jarayonda marketingdan samarali foydalanish; 
•	 korxona faoliyatini uzoq muddatli samarali kommunikatsiyalar bilan ta’minlash orqali tovarning 

bozordagi mavqeini mustahkamlash; 
•	 tovar va xizmatlarning hayotiylik davrining har bir bosqichida ishlab chiqarishning ijtimoiy hamda 

iqtisodiy omillarini inobatga olish; 
•	 korxona rejasini bozor talablari asosida ishlab chiqish; 
•	 tarmoqlararo integratsiyani yo‘lga qo‘yish orqali talab va taklifni muvofiqlashtirish; 

•	 firmaning raqobatbardoshlik ustunliklari va imijini kuchaytirish uchun faol harakat qilish. 
Shunday qilib, marketing tamoyillari marketingning mazmun-mohiyatiga oid asosiy talablarni belgilovchi 

qoidalardir.
Zamonaviy marketingda: “Biz tovarlar va xizmatlarni taklif etmaymiz, balki iste’molchilar muammolarini hal 

qilamiz”, degan yondashuv ustuvor hisoblanadi. Qanday muammolarni hal qilish uchun inson ta’lim xizmatlari 
va mahsulotlariga murojaat qiladi? Hozirgi kungacha mavjud bo‘lgan ta’lim tizimi ushbu masalani to‘liq hal 
qila olmadi, garchi shaxsning ta’lim bilan bog‘liq muammolari kam bo‘lmasa ham. Marketing faoliyati asosan 
marketingning umumiy tamoyillariga asoslanadi, biroq mahsulotning o‘ziga xos xususiyatlari tufayli u bir qator 
farqlarga ega. Shu sababli ta’limdagi marketing ishlab chiqilgan dasturlarni o‘rganish, rejalashtirish, amalga 
oshirish va monitoring qilish jarayonlari majmui bo‘lib, ularni amalga oshirish ta’lim muassasasi maqsadlariga 
erishish uchun maqsadli bozorlar bilan ixtiyoriy almashinuvni nazarda tutadi.

Marketing ta’limidagi asosiy masala — bozorda o‘zini tutish xususiyatlariga ega bo‘lgan iste’molchini, talab 
va taklifni tahlil qilish, ularni muvozanatlashtirish usullarini izlash hamda iste’mol bozoridagi foydalanilmagan 
imkoniyatlarni aniqlashdir. Ta’lim sohasidagi marketingning o‘ziga xosligi, avvalo, ta’lim tizimining asosiy 
mahsuloti hisoblangan ta’lim xizmatlarining o‘ziga xos xususiyatlari bilan bog‘liq. Ta’lim xizmatlari shaxsiy 
(yakuniy foydalanuvchi), guruhiy (ish beruvchilar) hamda ijtimoiy (davlat) ehtiyojlarni qondiradi.

1-rasm. Ta’lim xizmatlari, marketing dasturlarining rivojlanishiga ta’sir etuvchi beshta asosiy xususiyat

Xizmatning nomutanosibligi uni namoyish qilib bo‘lmasligini anglatadi, ya’ni xizmatni olishdan oldin uni 
ko‘rish, tatib ko‘rish, ushlab ko‘rish, eshitish yoki hidlashning iloji yo‘q. Xizmatni sotib olishdan oldin uning o‘ziga 
xos xususiyatlarini to‘liq baholab bo‘lmasligi sababli xarid noaniqligi darajasi ortadi. Uni kamaytirish uchun 
mijozlar xizmat sifati “signallari”ni izlaydilar.

Xizmatning ajralmasligi, xizmat shaxs yoki mashina tomonidan taqdim etilishidan qat’i nazar, uni 
manbadan ajratib bo‘lmasligini anglatadi. Iste’molchi har doim xizmatni ishlab chiqarish jarayonida ishtirok 
etganligi sababli, yetkazib beruvchi (o‘qituvchi) bilan o‘zaro munosabat xizmat marketingining alohida yo‘nalishi 
hisoblanadi. O‘qituvchining talabalar bilan o‘zaro tushunish qobiliyati ularning o‘zlashtirish ko‘rsatkichlariga 
ta’sir qiladi. Xizmatlarning ajralmasligining yana bir xarakterli xususiyati boshqa iste’molchilarning ham xizmat 
ko‘rsatish jarayonida ishtirok etishidir. Xizmatdan bir kishi foydalanayotganida auditoriyadagi boshqa talabalar 
ham ishtirok etadilar. Ularning xatti-harakatlari xizmatdan qoniqish darajasini belgilaydi. Shu sababli xizmat 
ko‘rsatuvchi provayderning vazifasi ayrim ta’lim xizmatlari foydalanuvchilarining boshqa iste’molchilarga sifatli 
ma’lumot olishiga xalaqit bermasligini ta’minlashdan iboratdir.

Xizmat sifatining o‘zgaruvchanligi uning sifati kim, qachon, qayerda va qanday tarzda namoyon bo‘lishiga 
bog‘liq ravishda katta farq qilishi mumkinligini anglatadi. Xizmatlar sifatini, ayniqsa ta’lim xizmatlari sifatini 
nazorat qilish juda qiyin. Bitta o‘qituvchi tomonidan taqdim etiladigan xizmat uning jismoniy holati hamda 
talabalar bilan muloqot jarayonidagi kayfiyatiga qarab sifat jihatidan farqlanishi mumkin. Ta’lim muassasasi 
ma’muriyati so‘rovnomalar hamda o‘quv natijalarini nazorat qilish orqali o‘quvchilarning o‘quv jarayoni sifatidan 
qoniqish darajasini muntazam ravishda tekshirib borishi kerak.

Xizmatning mo‘rtligi uni keyinchalik sotish yoki foydalanish uchun saqlab bo‘lmasligini anglatadi. Agar unga 
bo‘lgan talab yetarlicha barqaror bo‘lsa, ushbu xususiyat muayyan muammolarni keltirib chiqarmaydi. Ammo 
talab turli xil tebranishlarga duch kelsa, o‘quv muassasasi muammolarga duch keladi. Masalan, o‘qituvchilar 
sonini muvofiqlashtirish masalasi yuzaga keladi. Ta’lim ma’lumotlarini tarqatma materiallar, kitoblar, kassetalar 
hamda elektron disklarda tayyorlash va saqlash ta’lim xizmatlariga xosdir. Biroq bilimlarning tez eskirishi ham 
muhim omil hisoblanadi.

Ta’lim xizmatlarini taqdim etishning yangi shartlari bir vaqtning o‘zida ta’lim muassasalari faoliyatini qayta 
tashkil etish zaruratini yuzaga keltirdi. Bugungi kunda ta’lim sohasidagi bozor “marketing nuqtasi”ga yaqinlashdi, 
ya’ni to‘plangan taklif hajmi avvalgi to‘lov qobiliyatiga ega talabni muvozanatlashtirdi va undan oshishni 
boshladi; ta’lim xizmatlariga tabaqalashtirilgan talab shakllandi; ta’lim xizmatlari bozorining infratuzilmasi 
rivojlandi; mamlakat hamda mintaqaviy hokimiyat organlari ta’lim muassasalarini yetarli darajada moliyaviy 
qo‘llab-quvvatlay olmayapti va “omon qolish” uchun marketingga murojaat qilishga majbur bo‘lmoqda.

Shunday qilib, hozirgi paytda ta’lim sohasida marketing yondashuvini joriy etish zarurati mavjud. Bunday 
vaziyatda marketing vositalaridan foydalanadigan jamoat tashkilotlari raqobatda ustunlikka erishib, bozorda 
o‘zlarining munosib o‘rinlarini egallashlari mumkin. Ular talab va taklifni o‘rganadilar, ta’lim xizmatlari hamda 
mahsulotlari uchun “mahsulot portfeli”ni muvozanatlashtiradilar, to‘lov qobiliyati va talabga mos narxlarni taklif 
qiladilar hamda kommunikatsiya siyosatini olib boradilar.

Ta’lim xizmatlari va mahsulotlari bozori — bu ta’lim muassasalari tomonidan taklif etilayotgan ta’lim xizmatlari 
va mahsulotlariga bo‘lgan ehtiyojlarni qondirishga xizmat qiluvchi talab va taklif munosabatlari tizimidir. Mazkur 
tizim iste’molchi va ishlab chiqaruvchilar o‘rtasidagi uzviy aloqalar hamda ta’lim muassasalari tomonidan taklif 
etilayotgan xizmatlarning uslubiy ta’minoti, moddiy bazasi va boshqa zarur shart-sharoitlarga asoslanadi.

Ta’lim muassasalarining bozordagi faoliyati hali nisbatan yangi bo‘lgani sababli, o‘quv bozori turini sof 
raqobat bozori sifatida belgilash mumkin. Tadqiqotlar shuni ko‘rsatadiki, ta’lim makonida monopolistik raqobat 
bozori shakllanishi lozim. Aynan shunday bozor ta’lim muassasalarining obroʻyi hamda taklif etilayotgan 
xizmatlar sifatini nazorat qiluvchi litsenziyalash organlari faoliyati orqali marketing tizimini rivojlantirishni talab 
qiladi.

Marketingning asosini quyidagi tushunchalar tashkil etadi: ta’lim ishlab chiqarishni takomillashtirish 
konsepsiyasi; ta’lim xizmatlarini takomillashtirish konsepsiyasi; tijorat sa’y-harakatlarini jadallashtirish 
konsepsiyasi (reklama, shartnomalar, talabnoma-tadqiqotlar, pullik ta’lim faoliyati); iste’molchiga yo‘naltirilganlik 
konsepsiyasi; ijtimoiy-axloqiy marketing konsepsiyasi.

Ta’lim sohasidagi ishlab chiqarishni takomillashtirish konsepsiyasi o‘zaro bog‘liq bo‘lgan ikkita tendensiya 
bilan bog‘liq: turli, jumladan nodavlat mulk shakliga ega maktablar sonining ko‘payishi hamda mavjud davlat 
ta’lim muassasalarida qo‘shimcha xizmatlarni, shu jumladan pullik xizmatlarni joriy etish orqali ta’lim xizmatlari 
ro‘yxatini kengaytirish. Ushbu tendensiyalar ta’lim xizmatlari iste’molchilariga narx va sifat bo‘yicha ta’lim 
muassasasini tanlash imkoniyatini beradi hamda ta’lim xizmatlari bozorida raqobatni yuzaga keltiradi.

Ta’limdagi mahsulotni, ya’ni ta’lim xizmatlarini takomillashtirish konsepsiyasi ta’lim mazmuniga bo‘lgan 
e’tiborni kuchaytirishni anglatadi. Bu ayniqsa davlat ta’lim standartlarining joriy etilishi munosabati bilan dolzarb 
ahamiyat kasb etmoqda. Bitiruvchini ijtimoiy himoya qilish uchun o‘quv muassasasi nafaqat istiqbolli kasbni 
egallash, balki bozor sharoitida yashash uchun zarur bo‘lgan yuqori sifatli tayyorgarlikni ham ta’minlashi kerak.

Ta’lim xizmatlari bozoridagi raqobat ko‘plab ta’lim muassasalarini, ayniqsa pullik ta’lim xizmatlari 
ko‘rsatuvchi muassasalarni, tijorat faoliyatini kuchaytirish konsepsiyasini qo‘llashga undamoqda. Natijada 
potensial iste’molchilarni jalb qilishning turli shakllari, jumladan reklama va professional axborot vositalari keng 
qo‘llanilmoqda.

X U L O S A  V A  T A K L I F L A R
Xulosa qilib aytganda, marketing tamoyillari va konsepsiyalari ta’lim xizmatlari hamda mahsulotlari 

iste’molchilarini diqqat markaziga qo‘yishni talab qiladi. Ta’lim muassasasi talabga ega bo‘lishi uchun, avvalo, 
ta’lim ehtiyojlarini o‘rganishi, ikkinchidan esa ularni boshqa ta’lim muassasalariga nisbatan samaraliroq 
qondirishi kerak. Aholining ta’limga bo‘lgan ehtiyojlari qondirilgandagina bunga erishish mumkin. Biroq davlat 
nafaqat ta’limning asosiy sarmoyachisi, balki ta’lim sifatining kafolatchisi sifatida ham o‘z talablarini qo‘yadi. 
Ta’lim tizimi nafaqat professional mutaxassisni, balki ijtimoiy-bozor iqtisodiyoti sharoitida faol yashay oladigan 
fuqaroni ham tarbiyalashi kerak. Davlat, ta’lim xizmatlari iste’molchisi va ta’lim muassasalari manfaatlarining 
dialektik bog‘liqligi ijtimoiy-axloqiy marketing konsepsiyasida o‘z aksini topadi.

Zamonaviy marketing o‘quv muassasasini boshqarish va natija sifati, ya’ni bitiruvchini tayyorlash darajasiga 
kompleks hamda tizimli yondashuvni nazarda tutadi. Marketing marketing tadqiqotlari, ta’lim xizmatlarini yakuniy 
iste’molchiga ilgari surish hamda ta’limni moliyaviy qo‘llab-quvvatlash orqali amalga oshiriladi.

